
A l’ur da l’abiss
Pleds clers d’in uvestg catalan

DA GUIU SOBIELA-CAANITZ

■ Suenter la demissiun da l’arch-
uvestg da Barcelona per motivs da
vegliadetgna, spetga la Catalugna la
nominaziun dal successur. Entant cre-
schan ils duairs da l’uvestg auxiliar
Joan Carrera Planas. El ha scrit in
commentari d’etica politica en il bulle-
tin «Catalunya cristiana» dals 27 da
matg 2004, pia suenter las discussiuns e
manifestaziuns che han accumpagnà la
vieuta spagnola da mars ed avrigl. L’ar-
titgel catalan è entitulà: «L’Iraq, la hi-
stòria continua». 

Tge ans reguarda quai?
Uvestg Carrera citescha l’emprim in
pled da papa Pius XII (Eugenio Pacel-
li, 1876–1958) surpiglià da ses succes-
sur Gion XXIII (Angelo Giuseppe
Roncalli, 1881–1963): «Cun la pasch
na perd’ins nagut, cun la guerra pon
ins perder tut». Qua pon ins far enda-
ment era lur antecessur Benedetg XV
(Giacomo Della Chiesa, 1854–1922);
lez, amez l’Italia naziunalista ch’aveva
mess ad ir 1915 ina guerra da rapina
cunter l’Austria-Ungaria, ha numnà
profeticamain il conflict ina «inutile
strage». Carrera crititgescha las

cruschadas dal passà e cunzunt quella
ch’ils generals rebels spagnols da 1936
han proclamà «per dar  in pretext mo-
ral a lur putsch». Lura recumonda’l
ch’ins na patratgia be a l’Irac, mabain
er «a Guantánamo, cun praschuniers
che n’han gnanca las garanzias legalas
las pli fundamentalas, ed a la Tsche-
tschenia, nua ch’ins lascha ils praschu-
niers uras ed uras en cisternas enfin ch’i
‘confessian’. Pon ins giustifitgar cun la
segirtad legitima che tractors d’in stadi
constituziunal zappitschian chasas da
famiglias palestinaisas?» Ussa l’Irac,
nua che «l’illusiun d’ina liberaziun

ch’ils Iracais beneventassan cun brat-
scha averta è vegnida trumpada da la
realitad d’in’occupaziun cumbattida
(…) cunzunt dals inimis dal tiran Sad-
dam Husain». Lur il mender: «En il
scandal da las torturas ha l’Occident la
rolla principala. Suenter uschè blers
cudeschs e films davart la demenza dals
reschims totalitars dal 20avel tschien-
taner, avainsa stuì renconuscher cun
snuizi che la capacitad umana da cru-
dar en ils pirs traviaments na saja tutti-
na betg svanida (…). Quai sto umiliar
nossa cultura [cuminaivla] occidentala
e democratica.» L’uvestg concluda

tirond endament che papa Gion Paul
haja s’oppost a la guerra da l’Irac: «El
ha gist insistì schend: ‘Nus essan a l’ur
da l’abiss; nus stuain ans fermar’.» Da-
co «nus»? Daco «ans fermar»? Tge ans
reguardan malfatgs da la soldatesca
americana en ina praschun  da l’Irac?
Papa Gion Paul, puspè el, ha gia re-
spundì en ses pled dals 13 da schaner
2003 al corp diplomatic davart la glo-
balisaziun: «Tuts stadis èn colliads en-
semen, en il bun sco en il nausch» (*).

*) Cità en: Benjamin R. Barber, Imperium der
Angst. Minca (C. H. Beck, ISBN 3 406 50954
1) 2003, p. 228.          

Viagiar sin sendas tematicas en il Grischun
La Terra Grischuna preschenta in vast spectrum da pussaivladads

■ (anr/gc) Adina puspè engartan ins
sendas instructivas da viandar en il
Grischun. Las pli veglias ed enconu-
schentas astgassan bain questas en il
guaud esser, nua ch’ins chattava
bleras indicaziuns davart plantas.
Dentant è quest spectrum da vias
d’evenimentar s’engrondì. Sco quai
che la Terra Grischuna, che ha deditgà
l’ediziun 3/2004 a quest tema, constate-
scha, datti en noss chantun pli che 50
sendas tematicas ni d’aventuras.

Insaquants interessants exempels
Georg Devonas dilucidescha co duas
classas da la scola secundara d’Arosa
han realisà sin territori communal ina
ovra astronomica, numnadamain ina
via davart ils planets sin pli che 2 km.
En mesira pli pitschna han els pre-
schentà in vair maletg davart la gron-
dezza e furma da noss sistem solar. –
Sin il Corn Cotschen da Parpan dat ina
via geografica slargiada invista multifa-
ra pertutgant il svilup da la cuntrada.
Las 22 tablas, repartgidas sin l’entira
ruta, cuntegnan bleras infurmaziuns da
la cuntrada el l’ost da Lai sco quai che
Ralf Freund, Küsnacht/Lai dilucide-
scha.

La Via Valtellina – tranter Tirano e
Schruns el Montafon – n’è atgnamain
betg ina senda tematica, mabain ina
«via» davart la cultura dal vin ed il trans-
port da quel tras ils berniers – sco quai

che Arne Hegland, Landquart, e Hanspe-
ter Schneider, Berna, relatan. Quella è

vegnida iniziada l’onn 2000 da l’ante-
riur collavuratur da la Via Storia, Hans-

jürg Gredig – in project ch’è vegnì di-
stinguì cun in premi.

Era per promover vacanzas 
en il Grischun

Ina pitschna «via d’aua» vegn realisada
en la Val d’Alvra. Ins vegn a metter
cuntrada, sanadad e cultura en novs
connexs e dar impuls, ina spezia dad
acupunctura en la cuntrada. Quest eve-
niment descriva Jara Uhricek, Sagogn. Il
project «Ansaina» ha – segund il presi-
dent communal d’Alvagni, Thomas Kol-
legger – l’intent da dar a quai ch’è dà tras
la natira ina valita. – In bun agid per
Grischun-Vacanzas èn era Heidi e Glo-
bi. Uschia datti ina via da paraulas enta
Samignun, la via d’aventuras da Flurina
a Scuol, quella da Heidi a Maiavilla ed
ina da Globi en la regiun da Lai. Oz
tschertga la cuntrada – segund Elisabeth
Bardill – ina istorgia, pia il cuntrari da
quai ch’ins fageva antruras. – Si Surses
exista la «Veia digl Pader». Quella consi-
sta cun 13 staziuns ord pleds dal grond
scribent surmiran pader Alexander Loz-
za (1880–1953). Joachim Wasescha, Sa-
vognin, descriva quai bain. Sper las poe-
sias datti era da vesair natira, las atgna-
dads da la val e bels vitgs.

Ina da las pli bellas vias panoramicas
sa chatta en l’Arena da las Alps – tranter
Foppa e Scheia – cun Flem e sia culissa.
Cun raschun numnan ins quella – sco
quai che Susi Klausner descriva – era

«Via linguistica», essend ch’i sa tracta
d’ina pussaivladad da leger ed empren-
der rumantsch. Sin 31 tabla è d’inter-
vegnir bler davart la cultura, cultira e
linguatg rumantsch. – Davent da la sta-
ziun da Son Murezzan fin sil Piz Nair
maina la senda d’aventura che dat tar 18
staziuns infurmaziuns davart l’energia
renovabla. Quai Clean Energy Tour è
vegnì inaugurà avant gist in onn da cuss.
fed. Calmy-Rey. La descripziun è dad
Agi Fetz.

Sin vias tut spezialas
Sper quellas sendas tematicas pli gron-
das dat la Terra Grischuna era in sguard
sin pli pitschnas sco quella dad instruc-
ziun «Protecziun-guaud-carstgaun» da-
vent da l’Alp Grüm vers Poschiavo, sin
culinarica e trail (activitads) a Flem,
Laax e Falera, sin la pli lunga plazza da
glatsch (skateline) da l’Europa en la Val
d’Alvra (d’Alvagni-Bogn fin Suraua), sin
il sentiero Segantini a Maloja sco era sin
la via si Claustra-Madrisa per evenimen-
tar e sentir energias positivas e negativas.

Mintgacas vul questa ediziun da la
Terra Grischuna buc mo far enconu-
schentas pliras vias tematicas e d’eveni-
mentar, mabain era stimular da far die-
ver da questas sendas tras excursiuns.
Ultra da quai cuntegn quella revista per
natira, cultura e temp liber anc numeru-
sas contribuziuns e notizias ch’i vala la
paina da leger.

Tar tai è la funtauna da la vita, en tia glisch vesain nus la glisch.

